
Аннотация: Мақолада ўсмирлик ёшига хос бўлган психологик 

хусусиятларни ўрганилиши, ўсмирлар шахсининг шаклланиши, 

ривожланиши, камолатга эришиш йўллари ва унга таъсир этадиган биологик 

ва ижтимоий омилларнинг бевосита таъсирини ҳақида сўз юритилган.  

Калит сўзлар: Ўсмирлик ёши, психологик хусусиятлар, ўсмирлар 

шахси, камолатга эришиш йўллари, биологик ва ижтимоий омиллар.  

 

Бола жамиятнинг аъзоси, мукаммал шахс сифатида муайян ижтимоий 

муҳитда камол топар экан, унинг бугун билиш жараёнлари, ўзига хос 

хусусиятлари ва руҳий ҳолатлари, онги ривожланади. Ана шу ривожланиш 

натижасида унинг психикаси, онги гўдакнинг дастлабки оддий акс эттириш 

(инъиксс) тарзидаги содда онгидаи балоғатга етган инсонларга хос теварак-

атрофни, борлиқни, одамларни аниқ, яққол, тўла ва англаб акс эттириш 

даражасигача тараққий этади.  

Инсон зотининг турли жиҳатларини ўрганиш билан болалар 

анатомияси ва физиологияси, олий нерв фаолияти физиологияси, гигиена, 

педагогика, этнография каби фанлар шуғуллангани каби унинг камол 

топишидаги қонуниятларни, субъект психикасини, онгининг мантиқий 

механизмларини, умуман, одам зотининг туғилганидан то вояга етгунича 

психик ривожланишини психология фанлари системасининг алоҳида соҳаси 

— болалар психологияси фани ўрганади ва тадқиқ қилади. Боланинг психик 

ривожланишини кузатган психологлар (Л.С.Виготский, П.П.Блонский, 

А.Валлон, Ж.Пиаже ва бошқалар)-нинг аниқлашича, мазкур камол 

топишнинг ўзига хос хусусиятларига асосланган (сензитив — қулай) 6 

даврлари мавжуд бўлиб, улар индивиднинг ўзи яшаб тўрган муҳитда (боғча, 

оилада) тутган ўрни, билиш жараёнлари, ўзига хос хусусиятлари, ҳолатлари, 

шахси ва онгининг ўсиши даражаси билан бевосита боғлиқдир. 

Ўсмирлик даври 10–11 ёшдан 14–15 ёшгача бўлган даврни ташкил 

этади. Кўпчилик ўқувчиларда ўсмирлик ёшига ўтиш асосан 5–синфдан 

бошланади. «Энди у бола эмас–у, ҳали катта ҳам эмас» - бу формула 

ўсмирлик даври характерини билдиради. Бу ёшда ўсмир ривожида кескин 

ўзгаришлар рўй бера бошлайди. Бу ўзгаришлар физиологик, ҳамда 

психологик ўзгаришлардир. Физиологик ўзгариш жинсий етилишнинг 

бошланиши ва бу билан боғлиқ равишда танадаги барча аoзоларнинг 

мукаммал ривожланиши ва ўсиши, хужайра ва организм тузилмаларининг 

қайтадан шакллана бошлашидир. Организмдаги ўзгаришлар бевосита ўсмир 

эндокрин системасининг ўзгаришлари билан боғлиқдир. Бу даврда ички 

секреция безларидан бири гипофез безининг функцияси фаоллашади. Унинг 

фаолияти организм тўқималарининг ўсиши ва муҳим ички секреция 

безларининг (қалқонсимон без, буйрак ўсиши ва жинсий безлар) ишлашини 

кучайтиради. Натижада бўй ўсиши тезлашиди, жинсий балоғатга етиш 

(жинсий органларнинг ривожланиши, икқиламчи жинсий безларнинг пайдо 

бўлиши) амалга ошади.  

Ўсмирлар ўзларини катталардек тутишга харакат қиладилар. Улар 

ўзларининг лаёқат, қобилият ва имкониятларини маълум даражада ўртоқлари 

ва ўқитувчиларга кўрсатишга интиладилар. Бу холатни оддий кузатиш йўли 

билан хам осонгина кўриш мумкин. Ўсмирлик ёшига хос бўлган психологик 

хусусиятларни ўргана туриб, ўсмирлар шахсининг шаклланиб, ривожланиб, 

камолатга эришиш йўлларини ва унга таъсир этадиган биологик ва ижтимоий 

омилларнинг бевосита таъсирини тушуниш мумкин. Бу даврда ўсмир бахтли 

болалик билан хайрлашган, лекин катталар ҳаётида ҳали ўз ўрнини топа 

олмаган холатда бўлади.  

Ўсмирлик даври «Ўтиш даври», »Кризис давр», »Қийин давр» каби 

номларни олган психологик кўринишлари билан характерланади. Чунки бу 

ёшдаги ўсмирлар хатти-харакатида ноадекватлик, янги шароитларда ўз 

ўрнини топа олмаганлигидан психик портлаш ҳоллари ҳам кузатилади. Ўз 

даврида Л.С.Выготский бундай холатни психик ривожланишдаги кризис деб 

номлаган. Ўсмирлик ёшида уларнинг ҳулқ– атворига хос бўлган алоҳида 

ҳусусияларни асосан жинсий етилишнинг бошланиши билан изоҳлаб 

бўлмайди. Жинсий етилиш ўсмир ҳулқ–атворига асосий биологик омил 

сифатида таъсир кўрсатиб, бу таъсир бевосита эмас, балки кўпроқ 

билвоситадир.  

Ўсмирлик даврига кўпинча сўзга кирмаслик, ўжарлик, тажанглик, ўз 

камчиликларини тан олмаслик, урушқоқлик каби хусусиятлар хос. 

Катталарга нисбатан агресив муносабатнинг пайдо бўлиши, негативизм 

сингари ноҳуш ҳулқ–атвор аломатлари ўз–ўзидан келиб чиқадиган бевосита 

жинсий етилиш туфайли пайдо бўладиган белгилар бўлмай, балки улар 

билвосита таъсир кўрсатадиган ўсмир яшайдиган ижтимоий шарт–шароитлар 

воситаси орқали: унинг тенгдошлари, турли жамоалардаги мавқеи туфайли,  

катталар билан муносабати, мактаб ва оиласидаги ўрни муносабатлари 

сабабли юзага келадиган характер белгиларидир. Мана шу ижтимоий 

шароитларни ўзгартириш йўли билан ўсмирларнинг ҳулқ–атворига 

тўғридан–тўғри таъсир кўрсатиш мумкин.  

Ўсмирлар нихоятда тақлидчан бўлиб, уларда ҳали аниқ бир фикр, 

дунёқараш шаклланмаган бўлади. Улар ташқи таъсирларга ва ҳиссиётларга 

жуда берилувчан бўладилар. Шунингдек, уларга мардлик, жасурлик, 

тантиқлик ҳам хосдир.Ташқи таъсирларга берилувчанлик ўсмирда шахсий 

фикрни юзага келишига сабаб бўлади, лекин бу шахсий фикр аксарият 

ҳолларда асосланмаган бўлади. Шунинг учун ҳам улар ота–оналарнинг, 

атрофдаги катталарнинг шунингдек, устозларнинг туғри йўлни 

кўрсатишларига қарамай ўз фикрларини ўтказишга харакат қиладилар. Жуда 

кўп ўсмирлар бу даврда чекиш ҳамда спиртли ичимликларга қизиқиб 

қоладилар. Катта одам, шунингдек чекувчи, ичувчи сингари янги ролда 

ўзини нормал, қулай ҳис қилади. Бундай холатларга тушган ўсмир жуда 

ташвишга тушади ва унда кризис ҳолати юзага келади. Бу кризис ўсмирнинг 

маънавий ўсиши, шунингдек, психикасидаги ўзгаришлар билан ҳам 

боғлиқдир. Бу даврда боланинг ижтимоий мавқеи ўзгаради, ўзининг 

яқинлари, дўстлари, тенгдошлари билан янги муносабатлар юзага келади. 

Лекин энг катта ўзгариш унинг ички дунёсида юзага келади.  

Кўпгина ўсмирларда ўзидан қониқмаслик ҳолати кузатилади. 

Шунингдек, ўзи хақидаги мавжуд фикрларининг бугун унда содир бўлаётган 

ўзгаришларга тўғри келмаётганлиги ўсмирни асабийлашишига олиб келади. 

Бу эса ўсмирда ўзи хақида салбий фикр ва қўрқувни юзага келтириши 

мумкин. Баъзи ўсмирларни нима учун атрофдагилар, катталар, шунингдек, 

ота–онасига қарши чиқаётганлигини англай олмаётганлиги ташвишга солади. 

Бу ҳолат уларнинг ичдан асбийлашишларига сабаб бўлади ва ўсмирлик даври 

кризиси дейилади.  

Ўсмирлик даврида етакчи фаолият–бу ўқиш, мулоқот ҳамда меҳнат 

фаолиятидир. Ўсмирлик даври мулоқотининг асосий вазифаси бу дўстлик, 

ўртоқликдаги элементар нормаларини аниқлаш ва эгаллашдир. Ўсмирлар  

мулоқотининг асосий хусусияти шундан иборатки, у тўла ўртоқлик 

кодексига бўйсинади. Ўсмирларнинг ота–онаси, катталар билан қиладиган 

мулоқоти асосан уларнинг катта бўлганлик ҳисси асосида тузилган бўлади. 

Улар катталар томонидан қилинадиган хақ–хуқуқларини чеклашларига, 

қаршилик ва эoтирозларига қаттиқ қайғурадилар. Лекин шунга қарамасдан у 

мулоқотда катталарнинг қўллаб–қувватлашларига эҳтиёж сезадилар. 

Биргаликдаги фаолият ўсмирга катталарни яхшироқ тушинишлари учун 

ёрдам беради.  

Ўсмир ўзида бўлаётган ўзгаришлар, уни ташвишга солаётган муамолар 

хақида катталар билан бўлишишга катта эхтиёж сезади, лекин буни хеч қачон 

биринчи бўлиб ўзи бошламайди. Ўсмир ўзига нисбатан ёш болалардек 

қилинадиган муомила –муносабатига қаттиқ норозилик билдиради. 

Ўсмирлар мулоқоти ниҳоясида ўзгарувчанлиги билан характерланади. 

Ўсмирлик даврига кимнингдир ҳатти –харакатини имитация қилиш хосдир. 

Кўпинча улар ўзларига таниш ва ёқадиган катталарнинг ҳатти–

харакатларини имитация тақлид қиладилар. Қайд этиб ўтилган йўналганлик 

албатта катталарнинг ҳам мулоқот ва муносабатда мавжуд, лекин улар 

катталарникидан ўз эмоционаллиги билан фарқланади. Тенгдошлари, 

шунингдек синфдошлари гурухида ўсмир ўзининг келишувчанлик хусусияти 

билан намоён бўлади.  

Ўсмир ўз гурухига боғлиқ ва қарам бўлгани ҳолда шу гурухнинг 

умумий фикрига қўшилишга ва унинг қарорини доимо бажаришга тайёр 

бўлади. Гурух кўпинча ўсмирда «Биз» ҳиссининг шаклланишига ёрдам 

беради ва унинг ички ҳолатини мустахкамлайди. Ўсмир ёшдаги бола учун 

дўст танлаш жуда катта ахамиятга эга. Ўсмирлик даврида дўст жуда қадрли 

ҳисобланади. Дўстлар доимий равишда руҳан, қалбан яқин бўлишга эхтиёж 

сезадилар. Бу эхтиёж ўсмир дўстларнинг сўрашиши ва кўришишларида (қўл 

бериб, қучағлаб кўришиш) бирга ўтириш ва бирга юришга харакат 

қилишларида кўринади. Кўпгина ана шундай жуда яқин муносабатлар, 

ўсмирларнинг шахс бўлиб шаклланишдаги,  биргаликдаги харакатларини изи 

инсон қалбида ва хотирасида бир умрга сақланиб қолади. 

